
        
            
                
            
        

    
	ЖИВКО ЧИНГО 

	ГАЛ ТҮЙМЭР
 

	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ҮДИЙН ХАЛУУН (Югославын зохиолчдын тууж, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	— Дайн дууслаа хэмээн хүмүүс сэрэнгүүтээ л шивгэнэлдэн бие биедээ хэл болцгоов.

	Цэргүүд тэр шөнөдөө л мөр буруулан сэм гарч явцгаажээ.

	— За, одоо харж л байгаарай, буруу номтны хөл нүцгэн цэргүүд ирэх вий хэмээн сүмийн ахлагч үглэнэ.

	Нэгэн цагт ардын яруу найрагч болох Голтак Пумпаловский,

	— Юун цэргүүд байх вэ, тэд чинь манайхан, эрх чөлөө ирж байгаа юм гэнэ.

	Хар лам Антим өлийн,

	— Та минь, нар яачхав аа? Тэнгэр тэтгэх болтугай гэж загалмайлан залбирна.

	Өвгөд хөгшид хирдхийн тэнгэр ширтээд,

	— Нээрэн, нар яачхав аа? гэцгээнэ.

	Пасквелийн тэнгэрээс нар одон зайлжээ.

	Ахлагч өвгөн залбиран,

	— Чухам юу гэгч болохыг тэнгэр л мэддэг байх даа гэвэл

	Хар лам Антим,

	— Ном сударт бичээстэй байна, бурхны цааз журам болно доо, харж л бай, газар тэнгэр мөстөнө хэмээн номчирхоно.

	Нуураас хүйтэн жавар тавин хайрч, дуганы ширмэн хонхнууд ёозгүйхэн дүнгэнэнэ. Хүмүүс ч ёрдойн зогсоод царцаж хөлдсөн мэт алмайрах агаад газар дэлхий хагаран тасарч, гал түймэрт автах болж,

	— Бурхны хатуу ширүүн цааз журам болохын урьд хөрст дэлхий хөрвөж хатанги цөл болно. Гол мөрөн ч ширгэж, нар хувилан харанхуйлж, сар цус нөжид живнэ гэсэн зөнчийн үг сэтгэлд нь бууна.

	Хурсан олны нэг нь,

	— Ээ, бурхан минь, юу л болдог бол доо? хэмээн шүүрс алдаж байхад нөгөө нэг нь,

	— Бидний зовлон багадаагүй дээ, гайгүй шиг өнгөрөөгөөсэй дээ хэмээн залбирахад,

	Диме Кушелев,

	— Гинжинд орсон нохой хүртэл хэдэрлэдэг байхад хүн ч аргагүй юм биз хэмээн үг нэмнэ.

	— Бурхан минь, бид чинь хүн шүү дээ! Могойн хоол болох тавилантай ногоон мэлхий биш, ямар! гэх дуу ч хурсан олноос гарч байлаа.

	— Хүн шүү, хүн шүү, хүн шүү! хэмээн түмэн олны дуу тэнгэрт хадна.

	Иванка Трайческая авгайн хүү, Ардын чөлөөлөх армийн анхны цэрэг, наргиач хочтой залуу гацаанд үдэш хүрч ирээд ард олныг зэмлэн,

	— Бид та нарыг чөлөөлсөн байдаг, гэтэл та нар чинь хувьсгалд тэрсэлнэ үү дээ?! Хар лам Антимд сөхөрч мөргөл залбирал болно уу? За гайгүй ээ. Одоохон нөхөр Тацко ирж учрыг нь олох вий! Та нар ч хүнээ алд даа! гэж гарав.

	Димко Плосков нүцгэн хөлөөрөө шавар шалбааг шалчигануулан, гар хуруугаараа зангасаар үг хэлэхийг завдана. Ам нь ангалзах боловч дуу эс гарна. Тэгтэл савны бөглөө мултрах мэт дуу гаран,

	— Наргиач, ингэж болохгүй ээ, ямар ч байсан бид чинь хүн шүү дээ... гэвэл Наргиач буржгар сайхан үсээ бутартал тас тас хөхөрч:

	— Та нар хүн юм бол... Зайлуул, та нар хүн юм бол... хүн шиг дуугараач. Та нар одоо эрх чөлөөтэй болсон, тэгэхлээр санааныхаа зоргоор дуулцгаа гэхэд Алекса Ристеский үүлгэр нүдээ онилзуулан,

	— Юу гэсэн үг вэ? Бурхнаас заяасан хүн байтлаа эрх чөлөөтэй байх гэж үү?.. гэвэл Димко Плосков өлгөж аваад,

	— Бидэнд дандаа ингэж хэлдэг байсан юм, сербүүдтэй ч, болгаруудтай ч нийл л гэдэг байсан гэхэд Алекса нулимсаа арчин,

	— Ерөөсөө дур дураараа аашилцгаадаг байсан шүү гэв.

	— Наргиач, чи чинь өөрийн хүн байна. Үнэн учрыг хэлээч. Бидний хөөрхий бөндгөр юутай учрах вэ? хэмээн Димко Плосков асуухад Алекса залган,

	— Биднийг ямагт мэхэлж байлаа. Ямар юмны чинь эрх чөлөө өгч байлаа. Зовж гасалсаар байгаад итгэж үнэмших ч юм алга болж гэвэл Наргиач,

	— Та нар эрх чөлөөтэй! Та нарыг хувьсгал эрх чөлөөтэй гэж байна. Эрх чөлөөтэй аж төрөх болцгооно. Хувьсгал ингэж байхад итгэвэл зохино. Хувьсгал хэзээ ч хуурч байгаагүй юм гэв.

	— Аа, бид юу эс үзлээ. Хувьсгалыг чинь ч харж л байя хэмээн Димко Плосков хаширлана.

	— Жаахан байж бай, өөрсдөө үзнэ ээ. Нөхөр Тацко одоохон ирж учрыг нь гаргаад өгнө. Үг хэлэх ч байх гэвэл зориг орсон олон,

	— Чи чинь тэгэхлээр юу нь болж байна? гэхэд Наргиач,

	— Найз нар минь, би бол... гээд ханхалзан инээж малгайныхаа таван хошууг заан, — Нөхөр Тацкогийн ойрын хүн, би бол холбоочин. Нууц мэдээ, яаралтай тушаал заавар дамжуулах гэдэг бол миний ажил алба гэв.

	— Чи ч бүр гарч өгчээ... Алив, тэгвэл ард олонд үг хэлээч хэмээн Димко Плосковыг хэлтэл пасквелийнхан,

	— Алив, алив! Үг хэлээч гэцгээлээ.

	Наргиач цамцаа ярж цээжээ маажсаар,

	— За яах вэ. Та нар одоо бүгд эрх чөлөөтэй, шинээр аж төрөх болно. Чухам яаж аж төрөхийг ард түмэн, ардын засаг төр шийднэ. Тэгэхдээ хуурч мэхэлсэн юм алга. Тов тодорхой хэрэг. Жишээлбээс, Спиро Донев ард олны газрыг дээрэмдэж авсан, одоо бол буцааж өгөг гэж ард түмэн хэлэх юм. Газрыг ядуучуудад хувааж өгөөд л дуусаа. За тэгээд, цаашилбал, нөхөд өө... Яникийн Крлевийн саравчинд будаа тариа чихээстэй байхад ард олон өлбөрч байна. Тариа будааг тэгш хувааж аваад л дуусаа. Цаашилбаас, нөхөд өө... Шапкарийн мухлагт давс, чихрээр дүүрэн байна. Ард түмэнд хувааж өгье, давс чихэрт ханаг. За, цаашилбаас, нөхөд өө... ер нь ингээд л алдаа мадаггүй давшаад байх... 

	— Тэгвэл ч бас болж л байна хэмээн Димко Плосков бувтнахад Диме Кушелев,

	— Болохоор барах уу. Наргиач, чамайг бид захирагчаа болгоё. Ард олныг хамгаалах захирагч бидэнд хэрэгтэй. Спиро Донев гэж энэ муу нохой биднийг бүр мөлжиж барав гэлээ.

	Наргиач тас тас хөхрөн,

	— Би захирагч болох гэж юу байх бил ээ! Нохой долоо! Хойшид газар дэлхий дээр ямар ч захирагч байхгүй болно, бид бүгдийг нь тонилгоно! гээд омогтой нулимж, — Спиро Доневийн турсагыг хуулаад өгнө өө! гэвэл тариачид дэмжин,

	— Тэгэх нь зүйтэй, энэ нохой биднийг бүр тамлаж дуусав... гэцгээлээ.

	Яруу найрагч Голтак Пумпалоский баярын нулимс гялалзуулан

	— Ард түмэн мандтугай! гээд шинэ дуугаа дуулав.

	 

	Улаан тахиа ирж 

	Уянга дуу өргөв: 

	Гоо-гоо! гоо-гоо!

	Баян Дунайн талд би 

	Бахдалт үүрийг үзнэ.

	Гоо-гоо! гоо-гоо!

	Улаан үүрийг би

	Угтан дуулна

	Гоо-гоо! гоо-гоо!

	Тахиа шувууны эртэч дуу 

	Тэнд эндгүй цуурайтна.

	 

	Баяр цэнгэл дөнгөж эхлээд байтал хар лам Антимыг хараад бүгд мэл гайхацгаав. Үсээ мулз хусуулсан хар лам илжгээ унаж гилсээр гацааны зах руу гарч явах агаад ардын яруу найрагчийн шинэ дууг аялан ихэмсэг алхуулна.

	— Хар лам Антим гуай, дуган шатаж байна! хэмээн нэг нь хашхирваас хар лам,

	— За тэр яах вэ... шатаж л байг гэхэд нь хурсан олон,

	— Бурхан шашнаа алдсан буруу номтон! хэмээн зэмлэв.

	— Гоо-гоо, гоо-гоо! хэмээн хар лам дуулсаар.

	— Зөнөг архичин!

	— Шашныг сөнөөе! Бүрмөсөн устгая! хэмээн ардын яруу найрагч Голтак Пумпалоский өчвөөс хурсан олон алмайтан,

	— Юуг сөнөөе гэнэ ээ? гэвээс сүмийн ахлагч нусаа татан,

	— Бурхан сахиусыг энэ буруу номтон, бурхан сахиусыг галд гэнээ хэмээн учирлав.

	Хар лам Антимын унаж явсан илжгийг дуганы зүг хөтөлбөл хар лам айн хэрдхийсэн боловч хээвнэг дуулсаар явснаа,

	— Алив, зогсооч гээд илжигнээсээ бууж, — Чухам яавал зохихыг би үзүүлээд өгье хэмээн өчвөл хурсан олны санаа нь амрав.

	Хар лам дуганы хүнд хаалгаар далд ороход харааж зүхсэн хүн огтхон ч гарсангүй. Нам жим болов. Задалж онгичсон авсны дунд загалмай, бурхан сахиус хөглөрч, хувилгаад сүнснүүд хоорондоо чөтгөр шулам адил ноцолдож байгаа юм шиг санагдана. Хурсан олон хүлээж ядаад дуганыг бүчин дөхөв. Учир нь олдохгүй айж түгшин зүрх шимширнэ. Сүм дуганаас бушуухан холдон зугтах хүсэлд хэн хэнгүй автаж байлаа.

	— Цаад балай чинь яачхав аа? Хувилгаадтай л хуучилж суув гэж үү? хэмээх Димо Брневийн дуу хадав.

	Хурсан олон дуганы хаалгыг түлхсэн авч онгойсонгүй. Олон түмэн түгших сэтгэлд автжээ.

	Тэгтэл нэг нь, 

	— Хаалга нь түгжээтэй байна гэлээ. 

	Тэгээд онгойтол, хачин юм болчихсон... үйлс нь хазайсан хар лам Антим дуганы голд дүүжлээстэй байв. «Ээ, бурхан минь, сүнсийг нь аварч хайрла» гэцгээсээр хүмүүс таран одов.

	Айл бүрийн үүд дэлгээстэй, хүн бүрийн сэтгэл онгойжээ... Чухам л баяр цэнгээн болж байлаа! Исгэлэн байцаа, жигнэсэн чинжүүний үнэр гацаагаар нэг түгнэ. Тал хөндийг хэрэн гарсан партизануудыг авгайчуул угтан шарсан тахиагаар дайлж, хүмүүс учран золгоно. Эд гарцаагүй өөрийн улс байлаа, эрх чөлөө ч үнэнхүү иржээ.

	Гал түймэр үнс нурам гаслан гангинаад автсан Пасквел гай гамшгаас үүрд ангижирвай, эд эс, булчин шөрмөс бүр чинь төлжин амилах болно оо.

	Зүүрмэг Пасквелийг хүмүүс хүч, зориг барин сэрээвч үл хөдөлнө. Бие зүрх тань сэхэл авамгүй шархалсан гэж үү? Пасквел минь сэрээч, сэрээч хахир хатуу бүгдийг тань бид өршөөж, үхэл зовлон, гай түйтгэр бүгдийг тань бид умартана. Нөхөр Тацко тэнгэрт тань нар зална, чи минь баян тансаг ч болно.

	 

	* * *

	 

	Шөнө өнгөрч, галын улаан туяа хөндийг нөмрөн, түймэр гарч, хязгаар нутаг тэр аяараа л шатаж байгаа юм шиг байв.

	Авгай, хүүхдүүдээ биедээ тас тэврээд дагжин чичирч байгаа захирагч Спиро Донев шинэ савхин дээл, алтан цагаа нөхөр Тацкогийн өлмийд хаяна. Цус хурж омголтсон уруул нь нээгдэх төдийд:

	— Май, бүгдийг нь ав. Чи дийлж... Алив алаад өг... Юуг нь хүлээгээ вэ!.. Алаад аль... Бүгдийг нь ав гэсэн үг унагах агаад хүрмээ тайлж Тацко руу шидэн хүйтэн гэгч нь тас тас хөхрөн,

	— Тамламаар байна уу... аан! Тарчилгамаар байна уу? гэнэ.

	Тацкогийн онигор нүд нь захирагчийг цоргиж,

	— Аа муу нохой гээд нүүр өөд нь нулиман, — Чи одоо усан нүдэлнэ үү? Амаа барьж байна уу? Муу нохой! хэмээн хилэгнэнэ. 

	Нүүрээр нь нулимс урсан, алтан цаг, савхин шинэ дээл, захирагчийн хүрэм хөл доор нь хөглөрнө. 

	— Амаа барьж байна уу? Чи дандаа тэгж хүний амыг асуудаг байгаа биз... Бузар амьтан, хулгана оготно шиг үржихээс өөр юмгүй. «Та нарыг бүр бодийг нь хөтлөх сөн, бүгдийг нь Сибирьт цөлөх сөн» гэдэг байл уу? Чи... зугаа хийж нохойд хүүхэд багачуудыг бариулдаг байл уу? Муу нохой, ард түмний нэрийн өмнөөс би чамаас асууж байна. Дуулж байна уу, чи?..

	Нөхөр Тацко нүүрээ арчина, нүд нь цог дөл мэт гялалзана. Уйлж байна уу даа гэмээр боловч дуу нь тачигнан цуурайтна.

	Богино шуутай хүчирхэг гараа далайн буулгаж,

	— Нөхөд өө, нэг нохой тонилог. Ард түмэн ийнхүү шийдлээ. Буудаж тонилго гэв.

	— Авгай хүүхдийг нь яах вэ? хэмээн Клим Ангелоский асуув. 

	Түүний дуу хилэнгээр буцалж, шар царай нь барайх агаад ширгэж орсон нүд нь оч дөл адил цоргино. Уур хилэнд автан дэлбэрэх гэж байгаа юм шиг.

	— За яах вэ? хэмээн шивгэнэх шахан дахиж асуув. 

	Нөхөр Тацко хурсан олныг ширтэн,

	— Нөхөр Клим ээ, хүүхдүүд нь манай талд орог гэж ард олон шийджээ. Авгай хүүхдийг нь бид засан хүмүүжүүлнэ. Ард олон тэгж шийдлээ, гэж хүчлэн инээмсэглэж хэлэв.

	Хүмүүс зөвшин толгой дохив. Тэдний сэтгэл амсхийжээ.

	Клим,

	— Үгүй шүү, эднийг ч бас шүүж шийтгэхийг би шаардаж байна. Чонын бэлтрэгийг засаж залж болох уу? Чоно л чигээрээ үлдэх шүү дээ гэв.

	 

	* * *

	 

	Хөх ногоон гялбаа тэнгэр зүснэ. Ийм явдал тун ч ховор, арав хорин жилд тохиолддог. Бүсгүйчүүд энгэр заамаа битүүлж, айж бэмбэгэнэн залбирна.

	Тацко гараа өргөн хүмүүст юм хэлэх гэсэн боловч гар нь тамир алдан унах агаад хоолой нь хатаж цээж нь давчидна. Он жил улиран өнгөрсөн энэ хугацаанд анх удаа л дүрвэн зайлах сэтгэл түүнд төрөв. Пасквелиас л холдож толгой хандсан зүгтээ зугтмаар. Хүмүүсийн зовлон гамшгийг үзсэнээс дайсантай эр эмээ үзэлцэх нь хавьгүй дээр. Толгой нь халуу дүүгнэ.

	— Ингэдэг байх нь ээ. Чи тэднийг өмгөөлж байх шив? Бид чинь тэгэхлээр юуны төлөө тэмцэж явсан байх нь вэ? гэх Климийн дуунд давхийв.

	Тацко бөхийсөн толгойгоо арайхийн өргөхөд хүзүү нь хутгаар ширвэсэн юм шиг зурайн улайжээ. Тэрээр Климийн улангаширч догширсон харцтай мөргөлдөөд чадал хүчээ шавхан байж,

	— Нөхөр Клим, чи эрэлхэг байлдагч байлаа. Одоо бол буруу л юм хэлж байна даа... гэвэл:

	— Буруу гэнэ ээ? Ард олон шийдэг... Би хэлэх гэснээ, дотрыг минь шатааж түлж байгаа тэр зүйлийг хэлье, хэлнэ ээ. Авгай хүүхдүүд минь хаана байна? Зон олон минь, миний гэр орон гэж байна уу? Та нар дуулж байна уу? Авгайг минь үй олон ноход боорлосон. Надад юу ч үлдсэнгүй. Одоо хариугаа авах ээлж минь ир ээ биз?.. Би өш хонзонгоо авмаар байна гэхэд нь Тацко бухимдан,

	— Дуугаа тат. Үг хэлэхийг чинь хориглож байна. Ард олон, ардын засаг төр ингэж шийдэв гэлээ.

	Салхинд дэвэрсэн гал түймэр гацааг бүчихэд өвгөн улингарууд утаанд живж, огт байгаагүй юм шиг уусан замхарна. Бут төгөл дээгүүр эргэлдэж байсан шувуун сүрэг газар цувран ойчно. Гал түймэрт хайруулж түлэгджээ. Хон хэрээнүүд улайссан хавцал хясаанаас дүрвэн зайлж гацааг бүчив.

	Сүмийн ахлагч гацаагаар гүйн,

	— Газар шатаж байна хэмээн хөөрөн бархирсаар улс амьтныг сэрээнэ. — Тэнгэр сахиус минь, бурхны хилэнц... Гал түймэр... галав юүлэх нь... Тэнгэр бурхан минь... хэмээн хашхичиж яваа ахлагч шавар шалбааг дундуур цовхчин дүүлэнгээ, — Нүглийн үр сүвийг тасалъя. Болж, болж хэмээн дуу хөөр болно.

	— Эрх чөлөө маань алив? гэж Диме Кутелев асуувал ахлагч,

	— Мөн их юманд санаархав аа! Гал усны гамшигт автаж байна. Үер ус бууж бүх юм живнэ... Газар дэлхий дээр юу ч үлдэхгүй... хэмээн ид бахаа хангана.

	Ардын яруу найрагч Голтак Пумпаловский,

	— Үгүй ээ, энэ үер ус биш ээ. Энэ бузар амьтан санаанаасаа зохиож байгаа юм. Спиро Доневын байшин шатаж байна гэв.

	Хурагсад дүрэлзэж буй байшин тийш гүйлдэв.

	Байшингаас галын дөл өрвөлзөн, Доневын авгай хүүхдүүд орилж чарлах дуу хадна. Хөндий нуга тэр аяараа л гал түймэрт автсан мэт Клим Ангелоский байшингийн дэргэд зогсчхоод нэг ч хүн ойртуулахгүй байв. Тэрээр,

	— Шатаг, шатаг, амьдаараа шатаг! хэмээн улангасан бархирна.

	— Хүүе та минь, ах дүү нар минь! Хүүхдүүд шатчихлаа! Авраач... гэх дуу байшингаас хадна.

	Хурсан олон хага ярагдаж, гар буу барьчихсан, дан цамцтай, хөл нүцгэн Тацко гүйж ирээд Климийн ойролцоо зогтусав. Хоёр биеийг нэвт цоргин хялалзах агаад Клим,

	— Ингэхэд бид хоёр ч одоо дайсан, хонь чоно бол оо шив, өстөн дайсан бол оо шив? хэмээн занаж шазуур зууна.

	Тацко шаварт шигдсэн хөлөө татан авч алхам ухрав. Гал түймэр өөрийг нь залгин, өөрөө аянгад ниргүүлсэн хуурай мод шиг ноцож дүрэлзэж байгаа юм шиг санагдана. Тэгтэл бие нь үхдэл хүүр шиг хүйт даан, хүйтэн хөлс нүүрийг нь цан хяруу адил бүрхэн авав. Тацко богино ч шөрмөслөг гараа өргөн нүдээ арчих нь гүн нойрноос сэрэх гэсэн мэт. Хар дарсан ёозгүй зүүд шиг, өмнө нь Клим зогсож байгаад, хайрч төөнөх тэр үгс түүний амнаас гарсанд итгэж ядна. Энэ бүхнээс галзуурч мэдмээр байв.

	Гал түймрийн дүрэлзэх чимээн дунд,

	— Нөхөр комиссар, яагаад таг дуугүй байна? Чи одоо тэдний талд орчих оо шив дээ? Миний авгай хүүхэд юу ч биш. Тэд хүн биш хорхой шавж л юм гэх дуу хадна.

	Тацко шавхайнаас хөлөө бас дахин татаж аваад урагш алхав. Дүрвэж зайлах юм сан гэсэн бодол түүнийг дахин эзэмдэнэ. «Дүрвэж зайлъя, оргож зайлъя» гэсэн бодол тархинд нь лугшина. Эрх чөлөөний нарлаг анхны өдрийг ийм байх юм гэж бодож байл уу? (Сайхан мөрөөдөл, эрх чөлөөний наран хаачив?) Гал түймэр, утаа хярвас л бүчнэ. Гал түймэр л. Газар дэлхий дээр гарч байсан гал түймэр багадаа гэж үү?..

	«...Дайн тулааны цагт бол өөр байлаа» хэмээн Тацко бодлогоширч, нэгэн удаа, нар шингэх үес, сэвэрч амжаагүй газар амран хэвтэхдээ дайчин эрс хуучлан яриа дэлгэж билээ. Юу үзэж амссан тухайгаа бус, ирээдүйн тухай тэмцлийн энэ олон жилд юу бодож товлосноо хүүрнэж байсныг нэхэн санав. Дайн, тулаан дуусах дөхөж байсан болохоор ч дайчин эрсийн яриа өрнүүн дэврүүн. 

	Клим тэгэхэд,

	— Нөхөр комиссар минь, би хуримыг чинь ёстой нэг хурим шиг хийж, хөгжим тоглож өгнө дөө. Сүйт бүсгүйг чинь бахдаж баястал хөгжимдөж өгнө дөө гэж Тацко хөхрөн,

	— Чи чинь нэг удаа надад хөгжимдөж өгсөн шүү дээ. Олигтой болж өгөөгүй. Одоо чамд хуурдаж өгөх миний ээлж бол оо вий гэж билээ.

	— Ханатлаа хуурдан хөгжимдөнө өө гээд хоёулаа бэлгэшээн инээлдэж билээ. 

	Тэд зөвхөн тэр тухай бодож байсангүй, тэдний хүсэл мөрөөдлийг нэхэн санаад ч барамгүй. Хүсэл мөрөөдөл нь зүрхний угт хадгалаастай байлаа. Хүсэл мөрөөдлөө биелэх цагт нар, тэнгэрийг ч гайхуулж, хөнөөлт хар салхийг боон дармаар байв. «Зүүдэндээ ч ганц юмыг, ялалтыг л хүсэн хүлээж байж билээ» хэмээн Тацко санааширна.

	Авгай хүүхдүүдээ үрэгдсэн тухай дуулаад Климийн сүр сүлд бүр үхсэн. Юм юмнаасаа хагацсан болохоор арга ч үгүй. Улангассан араатан шиг л эрэмгий догшин байлдаж, дайн тулаан дуусахыг л Клим хүлээж байлаа. Горьдлого нь тасраагүй ч байсан байж мэдэх юм. Горьдож байсан л даа.

	Хилэн бадрах Климийн догшин харцнаас хэлбийн Тацко дайвганахад Клим,

	— Зогсооч, нөхөр комиссар аа, зогсооч! хэмээн хашхирав.

	Хар дарсан зүүднээс сэрэх шиг Тацко давхийв, Спиро Доневын байшин чихний хэнгэрэг дэлбэрэм дуугарсаар ойчив. Гал түймрийн дуу, хүүхэд багачуудын орь тавин чарлах хөндий дүүрнэ.

	— Та нар минь, зон олон минь! Хүүхдүүд минь шатчихлаа... хэмээн цуурайттал, Клим:

	— Нөхөр Тацко, зогсоорой. Би хамгийн түрүүнд чамайг нам буудна шүү гэж занаж бархирна.

	Тацко хөмхий зуун,

	— Урвагч! Клим, чи урвагч! Бид бүгдийг бузарлаж байна. Нам, хувьсгал чамд үүнийг зааж өгсөн үү? Наанаасаа хурдан зайл, буудна шүү... Алив та минь, ах дүү нар минь урагшаа! Хувьсгал тушааж байна. Айж эмээж, эргэлзэж тээнэгэлзэлгүй давшаад! Нам ийнхүү тушааж байна гэлээ.

	Хүмүүс галын дөлийг сөрөн, хүүхдүүдийг аврах гэж байшин руу ухасхийн дайрав. Улаан нүцгэн хөлөөрөө цог нурмыг гишгэчин дайрна. Хүүхдүүдийг гал түймрээс аварлаа.

	Тэгтэл ч бороо оров.

	Тацко шавар шалбаагт нүцгэн хөлөөрөө зоогдсон мэт зогсох агаад нүд рүүгээ буусан сэгсгэр үсээ алгаараа яран зайлуулав. Тэгээд, суманд өртсөн юм шиг салгалан гиншиж Клим Ангелоскийн шарилын хажууд сөхрөн:

	— Нөхөр минь. Сайн нөхөр минь... хэмээн дуудсаар байлаа. Бороо улам ширүүсэж, хөрс шороог шавар шавхай, үнс нурам болгон асгарсаар...

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

